
ACTA Nº 2023/9 

 

SESIÓN CONSTITUTIVA 

 DO PLENO DA CORPORACIÓN 
 

SALÓN DE PLENOS DO CONCELLO DE LOUSAME,  

VENRES, 7 DE XULLO DE 2023  

 

No día de hoxe, ás 18:00 horas, baixo a presidencia da Mesa de Idade, reúnense os concelleiros e 
concelleiras que se indican, coa asistencia da Secretaria-Interventora, que subscribe, co obxecto de celebrar, 
en primeira convocatoria, SESIÓN CONSTITUTIVA do Pleno da Corporación.  

 
ASISTEN: 
PP 
MARÍA TERESA VILLAVERDE PAIS 
ESTEBAN ARES GARCÍA 
SILVIA AGRAFOJO FILGUEIRA 
RAMÓN MANUEL MARTINEZ RIAL 
MARIEL AGRAFOJO NIETO 
JOSÉ ANTONIO CES BARREIRO 
 
PSdG-PSOE 
ANA MARÍA DOMÍNGUEZ LAÍÑO 
JUAN JOSÉ PREGO CES 
IRIA INSUA GONZÁLEZ 
CRISTIAN GONZÁLEZ RODRÍGUEZ 
 
BNG 
ANXO MOLEDO CARREÑO 
 
AUSENCIAS: 
Ningunha 
 
SECRETARIO/A-INTERVENTOR/A: 
PAULA ARES OTERO 

 

A Secretaria-Interventora toma a palabra para dicir: 

 

“Boa tarde a todos e todas. Estamos aquí reunidos, en virtude da convocatoria efectuada pola alcaldesa en 
funcións de data de 4 de xullo do 2023, para proceder á SESIÓN CONSTITUTIVA da CORPORACIÓN 
MUNICIPAL DE LOUSAME do mandato 2023-2027. 

O artigo 195 da LOREG (Lei de Réxime Electoral Xeral, Lei 5/1985, de 19 de xuño) e o artigo 37 do ROF 
(Regulamento de Organización, Funcionamento e Réxime Xurídico das Entidades Locais, RD 2568/1986, de 
28 de novembro) determinan que os novos Concellos serán constituídos o vixésimo día posterior á 
celebración das eleccións (é dicir o 17/06/2023). Sen embargo, a tardía resolución por parte da Xunta 
Electoral Central, dun recurso contra o acto de escrutinio xeral correspondente aos municipios da Xunta 
Electoral de Zona de Noia provocaron que a Acta de Proclamación de Electos non puidese ser emitida até o 
día 16/06/2023, sendo susceptible de recurso contencioso-electoral non vindeiros 3 días.  
 
A Xunta Electoral Provincial e de Zona determinaron que nestas circunstancias a Corporación debía 
constituírse o cuadraxésimo día posterior á celebración das eleccións, o 7 de xullo.   
 
De conformidade coa ACTA DE PROCLAMACIÓN DE ELECTOS, de data de 16 de xuño de 2023, remitida 
pola XUNTA ELECTORAL DE ZONA de NOIA, vaise dar lectura do número de votos obtidos por cada 
candidatura e á lista de proclamación de candidatos electos”. 
 
Número de votos obtidos por cada candidatura: 
 
 Partido Popular: 970 votos e 6 concelleiros electos 
 Partido dos Socialistas de Galicia - PSOE: 565 votos e 4 concelleiros electos 
 Bloque Nacionalista Galego: 282 votos e 1 concelleiro electo 
 
As Persoas proclamadas electas pola XEZ de Noia son as seguintes: 
 

Nº CONCELLEIRO/A ELECTO/A CANDIDATURA 
1 María Teresa Villaverde Pais Partido Popular 
2 Esteban Ares García Partido Popular 
3 Silvia Agrafojo Filgueira Partido Popular 
4 Ramón Manuel Martínez Rial Partido Popular 
5 Mariel Agrafojo Nieto Partido Popular 
6 José Antonio Ces Barreiro Partido Popular 
7 Ana María Domínguez Laíño PSdG-PSOE 
8 Juan José Prego Ces PSdG-PSOE 
9 Iria Insua González PSdG-PSOE 

10 Cristian González Rodríguez PSdG-PSOE 
11 Ángel Moledo Carreño BNG 

 
 
De seguido procederase de conformidade coa seguinte ORDE DO DÍA: 
 
1 Constitución da Mesa de Idade. 
2 Comprobación de credenciais, declaracións de actividades, bens e intereses e declaración da constitución da 

Corporación. 
3 Toma de posesión dos concelleiros/as. 
4 Elección da Alcaldía-Presidencia 
5 Toma de posesión do Alcalde/sa 

1) CONSTITUCIÓN DA MESA DE IDADE 
 
A Secretaria-Interventora explica que segundo o artigo 195 da LOREG e o artigo 37 do ROF debe 
procederse á constitución da MESA DE IDADE, que estará integrada polos elixidos de maior e menor idade, 
presentes no Acto, actuando como Secretario o que o sexa da Corporación. 

 
Examinada a data de nacemento dos concelleiros electos, a Mesa de Idade estará formada por: 
 

1 Don José Antonio Ces Barreiro (Presidente da Mesa de Idade) 
2 Don Cristian González Rodríguez (Vogal da Mesa de Idade) 
3 A Secretaria da Corporación: Paula Ares Otero 

 
A Secretaria-Interventora prega aos dous concelleiros electos que pasen a presidir a Sesión Constitutiva.  
 
D. José Antonio Ces Barreiro e D. Cristian González Rodríguez pasan a presidir a sesión plenaria, xunto coa 
Secretaria da Corporación. 
 
A Secretaria-Interventora proclama que “queda formalmente constituída a Mesa de Idade”. 
 
 
2) COMPROBACIÓN DE CREDENCIAIS, DECLARACIÓNS DE 

ACTIVIDADES, BENS E INTERESES E DECLARACIÓN DE 
CONSTITUCIÓN DA CORPORACIÓN 

 
A secretaria-interventora explica que a Mesa de Idade debe: 
 
Primeiro: Comprobar as credenciais presentadas con base á certificación que ao Concello remitira a Xunta 
Electoral de Zona. 
 
Segundo: Comprobar que os concelleiros electos presentaron, tal e como ordena o artigo 75.7 da LRBRL e 
artigo 31.2 do ROF, a declaración de actividades, bens, intereses e liquidacións dos impostos sobre a renda, 
patrimonio e sociedades. 
 
Terceiro: Comprobar se concorren á Sesión Constitutiva a maioría absoluta dos concelleiros electos; 
acadándose dita maioría absoluta se están presentes a metade máis un do número legal de membros da 
Corporación; isto é, se están presentes seis concelleiros. 
 
A Mesa de Idade procede a comprobar materialmente o cumprimento dos tres requisitos anteriores.  
 
Efectuada a dita comprobación, o Presidente da Mesa de Idade, D. José Antonio Ces Barreiro proclama:  
 
“Comprobadas as credenciais presentadas e cumpríndose o quórum requirido, declárase constituída a 
Corporación Municipal de Lousame do mandato 2023-2027” 
 
A continuación, a Secretaria-Interventora informa á Corporación do seguinte: 
 
“O artigo 36 do ROF establece que os Secretarios e Interventores deberán tomar as medidas precisas para 
que o día da constitución das novas Corporacións Locais se efectúe un arqueo e estén preparados e 
actualizados os xustificantes das existencias en metálico ou valores da Corporación depositados na caixa 

municipal ou en entidades bancarias; así como a documentación relativa ao inventario do patrimonio da 
Corporación e dos seus organismo autónomos se existisen. 

En relación ao arqueo extraordinario consta no expediente da sesión constitutiva a documentación oportuna; 
en canto á documentación relativa ao inventario a Secretaría informa que no Concello de Lousame é 
materialmente imposible cumprir axeitadamente esta obriga por canto non existe un Inventario de Bens 
actualizado comprensivo da totalidade dos bens demaniais, patrimoniais, mobles e inmobles da Corporación 
Municipal. O que se deixa constancia para coñecemento dos concelleiros electos”. 

 

3) TOMA DE POSESIÓN DOS CONCELLEIROS/AS 
 

A Secretaria-Interventora sinala que de conformidade co artigo 108.8 da LOREG para que os concelleiros 
poidan adquirir a plena condición dos seus cargos, os candidatos electos deben xurar ou prometer 
acatamento á Constitución. 
 
En primeiro lugar, os membros da Mesa de Idade prestarán xuramento ou promesa, comezando polo de 
maior idade. 
 
A continuación a Mesa de Idade procederá ao chamamento dos concelleiros electos, por orde de maior a 
menor número de concelleiros obtidos por cada candidatura e polo número de orde de cada concelleiro 
dentro de cada unha das listas. 
 
O xuramento ou promesa realizarase no lugar reservado ao efecto no Salón de Plenos. O membro de maior 
idade da Mesa irá nomeando a tódolos concelleiros segundo a orde descrita anteriormente. Os concelleiros, 
levantándose no seu escano e acudindo ao lugar reservado, efectuarán o xuramento ou promesa de 
acatamento á Constitución.   
 
A continuación, procédese ao xuramento ou promesa dos membros da Mesa de Idade. O Concelleiro de 
maior idade primeiro e o de menor idade despois, acuden ao lugar reservado para formular o acatamento á 
Constitución, do seguinte xeito: 
 
 Don José Antonio Ces Barreiro: 

 
“Prometo pola miña conciencia e honra cumprir fielmente coas obrigas do cargo de concelleiro e gardar e 
facer gardar a Constitución como norma fundamental do Estado” 
 

 Don Cristian González Rodríguez: 
 
“Prometo pola miña conciencia e honra cumprir fielmente coas obrigas do cargo de concelleiro e gardar e 
facer gardar a Constitución como norma fundamental do Estado” 

 
O Presidente da Mesa de Idade, D. José Antonio Ces Barreiro, efectúa o chamamento dos restantes 
concelleiros segundo a orde antes descrita, co seguinte resultado: 
 
 Dª Mª Teresa Villaverde Pais 

 
“Xuro pola miña conciencia e honra cumprir fielmente coas obrigas do cargo de concelleira e gardar e 
facer gardar a Constitución como norma fundamental do Estado” 
 

 D. Esteban Ares García 

“Xuro pola miña conciencia e honra cumprir fielmente coas obrigas do cargo de concelleiro e gardar e 
facer gardar a Constitución como norma fundamental do Estado” 
 
 

 Dª Silvia Agrafojo Filgueira 
 
“Prometo pola miña conciencia e honra cumprir fielmente coas obrigas do cargo de concelleira e gardar e 
facer gardar a Constitución como norma fundamental do Estado” 
 

 
 D. Ramón Manuel Martínez Rial 

 
“Prometo pola miña conciencia e honra cumprir fielmente coas obrigas do cargo de concelleiro e gardar e 
facer gardar a Constitución como norma fundamental do Estado” 
 
 

 Dª Mariel Agrafojo Nieto 
 
“Xuro pola miña conciencia e honra cumprir fielmente coas obrigas do cargo de concelleira e gardar e 
facer gardar a Constitución como norma fundamental do Estado” 
 

 
 Dª. Ana María Domínguez Laíño 

 
“Prometo pola miña conciencia e honra cumprir fielmente coas obrigas do cargo de concelleira e gardar e 
facer gardar a Constitución como norma fundamental do Estado” 
 

 
 D. Juan José Prego Ces 

 
“Prometo pola miña conciencia e honra cumprir fielmente coas obrigas do cargo de concelleiro e gardar e 
facer gardar a Constitución como norma fundamental do Estado” 
 

 
 Dª. Iria Insua González 

 
“Prometo pola miña conciencia e honra cumprir fielmente coas obrigas do cargo de concelleira e gardar e 
facer gardar a Constitución como norma fundamental do Estado” 
 

 
 D. Ángel Moledo Carreño 

 
“Prometo pola miña conciencia e honra cumprir as obrigas do cargo de concelleiro con lealdade, por 
imperativo legal acatar a Constitución e o Estatuto de Autonomía de Galiza e comprométome a defender 
os intereses xerais da veciñanza de Lousame e do pobo galego e así continuar co legado nacionalista” 

4) ELECCIÓN DA ALCALDÍA-PRESIDENCIA 
 

A Secretaria-Interventora sinala que a continuación hai que proceder á elección da Alcaldía-Presidencia de 
acordo co procedemento establecido no artigo 196 da LOREG, que en resumo é o seguinte: 

 
1) Poden ser candidatos a Alcalde tódolos concelleiros que ENCABECEN AS CANDIDATURAS 
representadas na Corporación. 
 
No caso de Lousame, poden ser candidatos á Alcaldía: 
 

1 Dª. Mª Teresa Villaverde Pais. 
2 Dª. Ana María Domínguez Laíño. 
3 D. Anxo Moledo Carreño 

 
2) Realizada a votación o candidato que obteña a maioría absoluta (isto é, seis votos) será proclamado 
ALCALDE ou ALCALDESA. 
 
3) Se ningún candidato obtivese a maioría absoluta, será proclamado Alcalde o candidato que encabece a 
lista que obtivese o maior número de votos, de acordo coa Acta de Proclamación de Electos remitida pola 
Xunta Electoral de Zona. No caso de empate, resolveríase por sorteo. 
 
No Concello de Lousame, se ningún candidato obtivese a maioría absoluta será proclamada Alcaldesa-
Presidenta, Dona Mª Teresa Villaverde Pais, por encabezar a lista que obtivo maior número de votos, a lista 
do PARTIDO POPULAR (con 970 votos) 
 
4) En canto á forma en que debe realizarse a votación, hai que estar ao disposto nos artigos 46.2 da LRBRL 
e 102 do ROF, isto é, votación ordinaria (a man alzada), votación nominal (chamamento por orde alfabética e 
no último lugar a Presidencia) ou votación segreda (en urna). A regra xeral é a votación ordinaria, salvo que o 
Pleno acorde a votación nominal ou a segreda. 
 
5) Decidido o tipo de votación, a MESA DE IDADE procede a preguntar aos tres concelleiros que encabezan 
as candidaturas representadas na Corporación se van aspirar ou non a ser Alcalde-Presidente. 
 
6) Finalmente, procédese á votación. 

 
 
O Presidente da Mesa de Idade, D. José Antonio Ces Barreiro pregunta aos concelleiros electos:  
 
“Aplícase a votación ordinaria (a man alzada) ou alguén propón a votación segreda ou nominal?” 
 
Os concelleiros electos manifestan que se decantan pola votación ordinaria (a man alzada). 
 
O Presidente da Mesa de Idade, D. José Antonio Ces Barreiro, pregunta a cada un dos candidatos, obtendo 
a seguinte resposta de cada un deles: 
 
1 “Dona María Teresa Villaverde Pais, aspira a ser Alcaldesa?” 

 
Dª Mª Teresa Villaverde Pais responde: “Si, aspiro” 

2 “Dona Ana María Domínguez Laíño, aspira a ser Alcaldesa?” 
 
Dª. Ana María Domínguez Laíño responde: “Si” 
 
 

3 “Don Ángel Moledo Carreño, aspira a ser Alcalde?” 
 

D. Ángel Moledo Carreño responde: “Si” 
 
 
Unha vez coñecidos os concelleiros que aspiran a ocupar a Alcaldía, a Secretaria-Interventora explica que é 
preciso proceder á votación entre os tres candidatos á Alcaldía, que son: 
 
 Dª María Teresa Villaverde Pais 
 Dª. Ana María Domínguez Laíño 
 D. Ángel Moledo Carreño 

 
A Secretaria-Interventora sinala que para a votación das candidaturas vaise seguir a orde de menor a maior 
número de concelleiros obtidos por cada candidatura que presenta candidato á Alcaldía, polo que a orde da 
votación é a seguinte: 
 

1. BNG – Ángel Moledo Carreño. 
2. PSdG-PSOE – Ana María Domínguez Laíño. 
3. PP – María Teresa Villaverde Pais. 

 
O Presidente da Mesa de Idade, don José Antonio Ces Barreiro, toma a palabra e pregunta a todos os 
presentes: 
 

1. “Votos para a candidatura de Ángel Moledo Carreño” 
 
Resultado: 1 voto (emitido polo concelleiro do BNG) 
 
 

2. “Votos para a candidatura de Ana María Domínguez Laíño” 
 
Resultado: 4 votos (emitidos polos concelleiros do PSdG-PSOE) 
 

 
3. “Votos para a candidatura de María Teresa Villaverde Pais” 

 
Resultado: 6 votos (emitidos polos concelleiros do PP) 

 
 
Realizado o escrutinio pola Mesa de Idade, a Secretaria-Interventora proclama:  
 
“Posto que María Teresa Villaverde Pais obtivo a maioría absoluta dos votos, queda proclamada Alcaldesa 
do Concello de Lousame” 

6) TOMA DE POSESIÓN DO ALCALDE/SA 
 
A Secretaria-Interventora sinala que de conformidade co artigo 108.8 da LOREG e 40.2 do ROF, o Alcalde 
debe tomar posesión ante o Pleno da Corporación, xurando ou prometendo acatamento á Constitución. 
 
A Alcaldesa electa levántase para acudir ao lugar reservado no Salón de Plenos, toma posesión do cargo de 
Alcaldesa e formula o acatamento á Constitución Española do seguinte xeito: 
 
“Xuro pola miña conciencia e honra cumprir fielmente coas obrigas do cargo de Alcaldesa e gardar e facer 
gardar a Constitución como normal fundamental do Estado” 
 
D. José Antonio Ces Barreiro, Presidente da Mesa de Idade, faille entrega á Alcaldesa do bastón de mando. 
 
A Alcaldesa, Dª Mª Teresa Villaverde Pais, pasa a presidir a Sesións Constitutiva. Unha vez toma asento, 
ofrece o seu discurso de toma de posesión, no seguinte senso: 
 
Sr. Presidente e vogal da Mesa de Idade, Secretaria-Interventora do Concello,  membros da nova corporación e 
familiares, veciñas e veciños… permítanme que inicie a miña intervención como alcaldesa agradecendo ao persoal do 
Concello que traballou con esmero para que este acto estivese á altura dun municipio como Lousame; e  conseguírono. 
 
Quero felicitar a todas as concelleiras e concelleiros que hoxe toman posesión, e por suposto, ás súas familias, pola 
enorme honra que supón ser membro desta corporación, por portar o PIN co noso escudo e sobre todo, por asumir a 
responsabilidade, que nos outorgaron as urnas, coma servidores públicos. 
 
Permítanme que agradeza á miña familia e á de todas as concelleiras e concelleiros aquí presentes, a súa comprensión 
polo que supón o exercicio deste cargo, no que non hai horario nin descanso; todo é Lousame. 
 
Desexo expresar o meu recoñecemento aos membros da Corporación que ocuparon un asento nesta Sala, como 
concelleiros do grupo de goberno ou da oposición, polo  traballo realizado no mandato que onte concluíu. Non quero 
esquecerme de ninguén: Ramón Martínez, Silvia Agrafojo, José Antonio Ces, Yesica Fernández, Ramón Figueroa, Jesús 
Martínez...  do grupo de goberno; na oposición, Julio Paradela, Beatriz González, Iván Bermúdez... do grupo Socialista e 
Anxo Moledo, do grupo Mixto. Grazas a todas e todos. 
 
A cidadanía volveu falar o pasado 28 de maio a través das urnas. E mostrou ilusión e confianza. Pídennos que sigamos 
na liña destes anos. 
 
Queren que o eixo deste mandato que comeza hoxe siga sendo a procura do acordo e o consenso, que é a mellor forma 
de garantir un goberno para todos. Queren un concello útil, social e próximo, no que prime a defensa do interese xeral. 
 
Aquí as urnas expresáronse con claridade. Queren que esta Alcaldesa, co seu equipo, siga traballando para facer 
avanzar  a Lousame e que se manteñan os servizos que están a funcionar. Estes fan que sexamos un municipio de 
referencia en actividades culturais, deportes, servizos sociais, conciliación para as familias, atención dos maiores, a 
infancia, a xuventude, a igualdade, a educación, que se siga apostando pola modernización da administración, pola 
estabilización e funcionarización dos postos de traballo, que repercutirán na calidade dos servizos. 
 
Os lousamiáns e lousamianas non queren disputas partidistas que defenden intereses particulares e non o interese xeral 
da veciñanza. Por iso, dende o primeiro minuto, tendo a man aos grupos municipais que conforman esta Corporación. 
Esa vai seguir sendo a vontade do meu goberno todo o mandato, e asumo a Presidencia deste Pleno para aseguralo a 

través do traballo diario. Centrémonos no que compartimos, nos espazos comúns. Se somos capaces de acadar acordos, 
quen gana é Lousame. Só Lousame. 
 
Como representantes da cidadanía temos que seguir a traballar: 
 
- No acondicionamento  das nosas aldeas 
- Na mellora das infraestruturas 
- No aforro enerxético e na creación de comunidades enerxéticas 
- Na consecución de cobertura en todos os puntos do concello 
- Para que doten de fibra e 5G a todo o territorio. As novas xeracións non poden traballar nin estudar sen eses recursos 
imprescindibles. Temos que seguir a reclamar a igualdade de oportunidades sen depender do lugar onde vivas. 
-No coidado e posta en valor do Patrimonio material, inmaterial e medioambiental 
- No apoio ás Asociacións, ás empresas e emprendedores 
- Na consecución do desenvolvemento de chan industrial. 
 
Para todo isto necesitamos colaboración e compromiso doutras administracións (Deputación Provincial, Xunta e 
Goberno do Estado) 
 
Acaban de constituírse 8.000 Corporacións. É o mellor momento hoxe para levantar a voz e reivindicar aos concellos 
como a administración máis próxima aos cidadáns, e na que recae a responsabilidade de dar resposta as súas 
necesidades. É o momento de acabar co histórico déficit de financiación das administracións locais. Non podemos 
agardar máis, porque estes anos foron asfixiantes para todas as corporacións, especialmente para os concellos 
pequenos e rurais. Quen paga as consecuencias deste sistema inxusto, son os cidadáns. Quero facer  un chamamento ao 
goberno do Estado, que arrancará en breve a súa andadura nunha nova lexislatura, para que den unha solución valente 
e definitiva, a medio prazo, para todos os concellos pequenos e especialmente os do rural. 
 
Afronto estes grandes retos con forza, ilusión e a experiencia que dan 20 anos no concello e once como Alcaldesa. 
 
Somos conscientes dos acertos que debemos manter e dos erros que debemos corrixir neste mandato. 
Os nosos veciños e veciñas non elixen dar continuidade a un goberno porque consideren que se van solucionar todos os 
problemas; senón porque ven motivos para confiar que se vai seguir traballando para resolvelos. 
 
Díxeno publicamente: O meu equipo e máis eu, ímonos deixar a pel nestes catro anos. Imos ser valentes e ambiciosos, 
imos aproveitar todas as oportunidades, non imos a encollernos nin escapar dos problemas e imos asumir o liderado 
que nos outorgastes. 
 
Non quero rematar sen manifestarvos o meu agradecemento e afecto sincero pola  confianza depositada en min, polo 
cariño e apoio recibido de todos vós, especialmente nos momentos difíciles. 
 
Veciñas e veciños,  póñome á vosa disposición para atendervos, escoitarvos e traballar xuntos neste proxecto 
compartido que é LOUSAME. 
 
Moitas grazas. 

 
Finalizado o seu discurso, a Alcaldesa ofrece unha queda de palabra a cada cabeza de lista das outras dúas 
candidaturas. 
 
Dª. Ana María Domínguez Laíño toma a palabra e sinala: 

Eu, como voceira do grupo municipal que se formará en breve, quero dar as grazas a todos os veciños polo apoio 
recibido durante este tempo. Consideramos que temos que traballar para apoiar e mellorar Lousame. Consideramos que 
Lousame precisa moito do traballo no día e día e realmente colaborar. E se, realmente, se quere que Lousame progrese 
e vaia cara adiante, se vai conseguir coa nosa axuda, sempre. Estamos aquí como partido da oposición non só para 
limitar senón tamén para aportar. E seguiremos aportando, por iso e por todo o apoio que recibimos e tamén por todo o 
que precisamos e queremos mellorar neste Concello. Cremos que Lousame ten moito potencial e temos que desarrollalo. 
E ese potencial é precisamente aquel que cremos no que todavía non se está a traballar. Grazas aos veciños e grazas a 
todos os anteriores concelleiros e aos novos participantes desta Corporación. Tamén grazas á Alcaldesa. Con nós 
poderase traballar se é polo progreso.   
 
D. Anxo Moledo Carreño toma a palabra e sinala: 
 
Nós queríamos sinalar que vamos facer unha oposición leal e unha oposición forte. Fomos leais a este Concello durante 
estes catro anos votando en  decisións tan importantes como o proxecto da depuradora que vai dar servizos tan 
importantes a varios núcleos poboacionais, cando non tivemos tempo de ver o expediente que se remitiu con moi 
pouquiñas horas. Consideramos que había que ser leais ao Concellos neses intres para non perder e votar unha 
subvención de cerca de 1 millón de euros. Vamos seguir na nosa liña. Queríalle agradecer aos veciños que nos apoiaron 
durante estes 4 anos, que nos votaron e apoiaron nas urnas, por incrementar o número de votos, por ser a única forza 
deste Concello que non perdeu votos nestas eleccións pasadas; que nos quedamos a 1 voto de acadar a segunda acta de 
concelleiro. Quería dar as grazas á miña familia e á miña parella, porque son os que están comigo no día a día e 
cambian cousas da súa vida por eu estar exercendo a miña labor de concelleiro. Tamén quería agradecer á xente que 
coñecín aquí neste Salón de Plenos, a todos, pero especialmente a Bea, que foi a persoa que máis me axudou durante 
estes 4 anos neste Salón de Plenos,  e da cal de verdade, me levo unha verdadeira amiga. 
 
 
E non habendo outros asuntos que tratar, de orde da Alcaldía-Presidencia rematouse a sesión sendo ás 
dezaoito horas e trinta minutos (18:30 h.), da que se estende a presente acta que asina comigo a Sra. 
alcaldesa e da que eu, secretaria, dou fe. 
 
A ALCALDESA-PRESIDENTA        A SECRETARIA-INTERVENTORA 
 
 
María Teresa Villaverde Pais    Paula Ares Otero 

